З ГРАМАТЫ КНЯЗЯ ГЕРДЗЕНЯ  1264 г.

(Пераклад са старажытнарускай мовы В. Чамярыцкага, прадмова Г. Штыхава.) 

Гердзень, паводле даследавання М. Ермаловіча, быў князем нальшанскім і полацкім. У 1264 г., з'яўляючыся полацкім князем, ад імя Полацкага і Віцебскага княстваў заключыў мірны дагавор з Рыгай і Готландам, які вызначаў правілы гандлю з імі. Гердзень адмаўляўся ад Латгаліі і суседніх земляў, адданых яго папярэднікам князем Канстанцінам Лівонскаму ордэну, за што Ордэн абавязваўся не нападаць на Полацкую зямлю. Беларускія гісторыкі М. Без-Карніловіч і А. Кіркор лічылі Гердзеня бацькам вялікіх князёў літоўскіх Віценя і Гедзіміна. Дакумент змяшчае міждзяржаўнае пагадненне аб тэрыторыях і гандлёвых сувязях паміж імі.

Князь Гердзень кланяецца ўсім, хто бачыць гэтую грамату. Тыя людзі, што сёння жывуць, і тыя, што пасля прыйдуць, няхай ведаюць, які мір (дамову) мы ўчынілі з магістрам і ратманамі рыжскімі, з палачанамі і віцяблянамі, як у гэтай грамаце напісана.  Ім (палачанам і віцяблянам.— В. Ч.) з усёю зямлёю трэба адступіцца ад зямлі Латыгальскай і ў тую зямлю, што даў магістру з яго братвою князь Канс-танцін сваёю граматай з пячаткаю, не хадзіць і больш на тую зямлю не прэтэндаваць.

Да таго ж, што датычыць шкоды, учыненай у час размір'я, то ім з абодвух бакоў гэта ўладзіць, а магістру і яго братам (крыжакам) пад прысягаю адступіцца ад той Рускай зямлі, што называецца Полацкай.

А яшчэ, нямецкаму госцю свабодна ехаць у Полацкую зямлю, купіць і прадаць. Таксама палачанам і віцяблянам свабодна гасціць у Рызе і на Гоцкім беразе.
А дзе хто каму будзе вінаваты, у тым горадзе і разглядаць (справу), дзе жыве той чалавек; нідзе яму рады не шукаць: у якой воласці чалавек правінаваціцца, там яго прывесці да прысягі, ці вінаваты ён...
Гэтая грамата напісана ў Рызе ў год панскі 1264 за 3 дні да Божага нараджэння.

